
چکیده
ــی  ــمان کودک ــودک و گفت ــل، ک ــده  های قب در س
نداشــت؛  چندانــی  اهمیــت  ادبــی  دنیــای  در 
عنــوان  بــه  کــودک  زمانــی،  دورۀ  ایــن  در  امــا 
شــخصیتی حســاس و مهــم شــناخته شــده اســت. 
ــی  ــۀ یک ــه مثاب ــودک ب ــات ک ــان ادبی ــن می در ای
ــتر  ــاط بیش ــبب ارتب ــه س ــی ک ــای مهم از بنیان  ه
کــودک بــا دنیــای اطــراف خــود و بــا لــذت و 
ــتر از  ــت، بیش ــده اس ــب ش ــه ترکی ــی کودکان رغبت
قبــل مــورد اهمیــت قــرار گرفتــه اســت. در ادبیــات 
ــه  ــت؛ ب ــژه  ای اس ــگاه وی ــعر دارای جای ــودک ش ک
دلیــل این کــه ویژگی  هــا و معیارهــای خــاص خــود 
ــژه  ای  ــگارش آن هــم حساســیت وی ــد، ن را می  طلب
ــی و  ــوم کودک ــث مفه ــش، بح ــن پژوه دارد. در ای
ــودک،  ــعری ک ــای ش ــل معیاره ــل آن و تحلی مراح
نام  هــای  بــه  شــعری  مجموعــۀ  دو  اســاس  بــر 
کــودک و طبیعــت و اشــعار زیســت محیطــی، 
ــت. روش  ــه   اس ــرار گرفت ــی ق ــث و بررس ــورد بح م
انجــام ایــن پژوهــش، توصیفی-تحیلــی می  باشــد. 
اثــر  در ایــن پژوهــش، ویژگی  هــای شــعری دو 
نامــبرده، بــر اســاس معیارهــای شــعری کــودکان، 
بررســی شــده  اند. نتایــج حاصــل از ایــن پژوهــش 
ــه رغبــت  ــا توجــه ب ــن اشــعار ب نشــان می  دهــد ای
ــه   نوشــته نشــده  اند   و بیشــتر  و جهانبینــی کودکان
حــاوی ترکیــب و مفاهیمــی بزرگســالانه  اند بــر 

 کورتە 
کــە  ڕابــردوو  ســەدەکانی  پێچەوانــەی  بــە 
ــە  ــاری منداڵان ــە منــداڵ و گوت ــۆ ب بایەخێکــی ئەوت
ــداڵ وەک کەســایەتییەکی  ــوو، ئەمڕۆکــە من نەدراب
هەســتیار و گرینــگ نــاسراوە. لــەم نێــوەدا ئەدەبــی 
کــە  بەســتێنانەی  لــەو  یەکێــک  وەک  منــداڵان 
ــای  ــداڵ لەگــەڵ دنی ــری من ــی زیات هــۆی پێوەندی
و  حــەز  لەگــەڵ  ئاوێتەبوونــی  و  دەوروبەریــدا 
پێشــوو  لــە  زیاتــر  زۆر  منداڵانەیــە،  خواســتێکی 
منداڵانــدا  ئەدەبــی  لــە  پێ دەدرێــت.  بایەخــی 
شــیعر ڕۆڵ و پێگەیەکــی تایبەتــی هەیــە و بەهــۆی 
ئــەوەی شــیعری منــداڵان هەڵگــری کۆمەڵێــک 
تایبەتمەنــدی تایبــەت بــە خۆیەتــی، نووســینی 
لــەم  دەوێــت.  بەرچــاوی  هەســتیارییەکی 
منــداڵ  تاوتوێــی چەمکــی  توێژینەوەیــەدا دوای 
و قۆناغەکانــی منداڵــی، دوو بەرهەمــی تایبــەت 
و  ژینگــە  و  منــداڵ  ناوەکانــی  بــە  منــداڵان  بــە 
هۆنــراوەی ژینگەیــی بەپێــی پێوەرەکانــی ئەدەبــی 
شــێوازی  بۆکــراوە.  خوێندنەوەیــان  منــداڵان 
ــە وەســفی– شــیکارییە.  ــەم توێژینەوەی ئەنجامــی ئ
شــی کردنەوەی  وێــڕای  توێژینەوەیــەدا  لــەم 
دوو  لــە  منــداڵان  شــیعری  تایبەتمەندییەکانــی 
لێکدانــەوەی  دەست نیشــان کراو،  بەرهەمــی 
گشــتی بــۆ ناوەرۆکــی شــیعرەکان کــراوە. ئەنجامــی 
لێکۆڵینەوەکــە دەریدەخــەن ئــەم شــیعرانە بەپێــی 

ــر  ــووسراون و زیات ــە نەن ــتی منداڵان ــەز و خواس ح
کــە  گەورەســاڵان  چەمکەکانــی  تێکەڵ بوونــی 
ســەپێندراون،  منداڵانــەدا  دەقێکــی  بەســەر 
شــێوازی  لەبەرچاونەگرتنــی  دەرکەوتــووە. 
هۆنینــەوەی شــیعریی منــداڵان، نەبوونــی چەمکی 
ــداڵ،  ــە من ــەت ب ــی تایب ــەی خەیاڵ ــاڵ و وێن خەی
بوونــی کۆمەڵێــک هێــما، خــوازە و درکــەی تایبەت 
ــی  ــی لایەن ــاڵان و دەرکەوتن ــیعری گەورەس ــە ش ب
ئامــۆژگاری شــیعرەکان، ئاکامــی هەڵســەنگاندن و 
ــە  ــە ل ــە شــیعرییەیە ک ــەو دوو بەرهەم شــیکاریی ئ
ــەوە. ــڵاو کراونەت باشــووری کوردســتانی چــاپ و ب

ئەدەبــی  منــداڵ؛  ســەرەکی:  وشــەگەلی 
منــداڵان؛ شــیعری منــداڵان؛ منــداڵ و ژینگە؛ 

ــی. ــراوەی ژینگەی هۆن

زبــان  نبــود  شــده  اند.  تحمیــل  شــعرها  مــن 
شــعری کودکانــه در متــون، عــدم خیــال کودکانــه، 
و  غیرملمــوس  نشــانه  های  از  عنــاصری  وجــود 
و  بزرگســالانه  زبانــی  کارگیــری  بــه  و  کنایــات 
نصیحت هــای مســتقیم در آنهــا نتیجــه تحلیــل 
و بررســی ایــن دو مجموعــۀ شــعری اســت کــه در 

کُردســتان عــراق چــاپ شــده  اند.

واژگان کلیــدی: کــودک؛ ادبیــات کــودک؛ شــعر 
زیســت  اشــعار  طبیعــت؛  و  کــودک  کــودکان؛ 

محیطــی.

1- پێشەکی
ئەدەبــی منــداڵان ئــەو کۆمەڵــە دەقانــەن کــە گەورەســاڵان بەرهەمیــان دەهێنــن. 
کۆمەڵــە دەقێــک کــە بەردەنگەکانیــان مرۆڤگەلێکــی کــەم تەمەنــن و ئاســتی 
توانســت، بیرکردنــەوە و فــام و ئاوەزیــان ســنووردارە و هــاوکات تەژییــە لــە خەیــاڵ، 
فانتێزیــا و هەســت و ســۆزێکی منداڵانــە. بەشــێک لــەم ئەدەبــە لــە ژێــر کاریگــەری 
ــام  ــی ف ــر ڕکێف ــە ژێ ــت و کەوتووەت ــەم دێ ــاڵانەدا بەره ــی گەورەس و چوارچێوەیەک
ــی  ــن ئەدەب ــە دەبینی ــەم پێی ــە. ب ــتر منداڵانەی ــاڵانەوە و کەم ــی گەورەس و ئاوەزێک
منــداڵان، تەنیــا وشــەی منداڵانەکــەی تایبــەت بــەو چینەیــە و بەردەنگــی منــداڵ 
لــەم ئەدەبــەدا بــزرە. بــەم پێیــە دەبینیــن ڕۆژانــە بەرهەمانێکــی زۆری تایبــەت بــە 
منــداڵان چــاپ و بــڵاو دەکرێنــەوە و هــەر ئەمــەش بووەتــە هــۆکار و ڕێخۆشــکەرێک 
بــۆ بڵاوبوونــەوەی بەرهەمــی لاواز و ئــەو بیرۆکــە ســەقەتەی کــە چــون بەردەنگــی 
ئێمــە منداڵانــن، کەواتــە ئەرکێکــی گرینــگ نییــە و دەتوانیــن بنووســین. هــەر بۆیە 
ــۆ کــراوە؟  ــە و چــی ب ــی منــداڵان چیی ــاراوە کــە ئەدەب ــە ئ ــرەدا پرســیارێک دێت لێ
ســەبارەت بــەم ژانــرە کۆمەڵێــک پێناســە و واتــای جۆراوجــۆر هاتووەتــە ئــاراوە کــە 

لێــرەدا بــە هەندێکیــان ئامــاژە دەکەیــن. 

ــی  ــەی ئەدەب ــۆ پێناس ــۆر ب ــێوازی جۆراوج ــک ش ــە کۆمەڵێ ــەوەدا نیی ــان ل گوم
منــداڵان هەیــە و دەبێــت ئەوەشــمان لەبەرچــاو بێــت کــە ئــەم پێناســانە لــە هــەر 
ــە  ــوێنێکی دیک ــۆ ش ــوێنێکەوە ب ــە ش ــە و ل ــی دیک ــۆ فەرهەنگێک ــەوە ب فەرهەنگێک
 ,Huck(( ــاوازە ــک جی ــۆ خوێنەرێ ــە خوێنەرێکیشــەوە ب ــە و بگــرە ل ــی هەی جیاوازی
1997: 5. دەســتەواژەی »ئەدەبــی منــداڵان« لــە دەرەوەی کەشــی ئەکادێمیکــدا، 
ڕۆژانــەی  واتایەکــی  تیــۆری،  باســێکی  هیــچ  بــێ  و  بەریــن  شــێوازێکی  بــە 
ــەکان،  ــە دەوڵەتیی ــە و نام ــا قوتابخان ــەوە ت ــی دیک ــە و میدیاکان ــە ڕۆژنام ــە. ل هەی
هەموویــان لەســەر ئــەم باســە هــاوڕان کــە ئــەم جــۆرە ئەدەبــە بــەو دەقانــە 
ــەوە؛  ــەوە بخوێنرێن ــداڵان و مێرمنداڵان ــەن من ــە لای ــا ل ــووسراون ت ــە ن ــت ک دەوترێ
ــە کتێــب  ــە منــداڵان و مێرمنــداڵان ل ــەو نووسراوانــەی وەشــانگەکانی تایبــەت ب ئ
ــداڵان  ــی من ــی، 1393: 17(. ئەدەب ــەوە )کیمبرل ــان دەکەن ــییەکاندا بڵاوی فرۆش
ــە  ــداڵان ل ــەی من ــی زەوق و گەش ــە بەپێ ــن ک ــە بەرهەمێک ــداڵان کۆمەڵ و مێرمن
لایــەن گەورەســاڵانەوە دێتــە بەرهــەم کــە بریتیــن لــە: چیــرۆک، ئەفســانە، شــیعر و 
مەتــەڵ بــۆ منــداڵان کــە هەوڵێکــی هونەرمەندانەیــە لــە چوارچێــوەی کەلامــدا، کــە 
بــە زمــان و شــێوازێکی شــیاو کــە لــە ئاســتی فــام و تێگەیســتنی منداڵانــدا بێــت، 

ــکاران، 1389: 37(. ــی و هم ــن )ابراهیم ــەم دێ بەره
لــەم چەنــد پێناســەیەدا چەمکێــک کــە زاڵــە و خــۆی پیشــان دەدات، چەمکــی 
منــداڵ و بوونــی گوتارێکــی منداڵانەیــە کــە ســەرجەم ئــەو بــاس و بابەتانــەی کە لە 
نــاو بازنــەی ئەدەبــی منداڵاندایە بەرەو لای خــۆی ڕادەکێشــێت و دەبێتە هۆکارێک 
ــەم  ــە ل ــە. کەوات ــی هــەر جــۆرە بەرهەمێکــی منداڵان ــۆ دروســت بوون و خوڵقاندن ب
ــەو گرینگییــەی کــە چەمکــی  ــە گوتــاری منــداڵان و ئ ــە پشت بەســن ب ــارەدا ب وت
منداڵــی لــەم قۆناغــی هاوچەرخــەدا هەیەتــی، دوای هاتنەئــارای کۆمەڵێــک پــرس 
ــی و  ــەوە، وەکــوو ســایکۆلۆژییە دەروون ــی منداڵان ــە ئەدەب ــدار ب ــی پێوەندی و بابەت
عاتیفییەکانــی منــداڵ و پــرس و بابەتــی تایبــەت بــە پــەروەردەی منــداڵ، هــاوکات 
هاتنەئــارای کۆمەڵێــک بۆچوونــی نــوێ لــەم بوارانــەدا لــە لایــەن کەســانێک وەک 
پیــاژە1 ، ڕۆســۆ2  فرۆیــد3 ،پستالۆســی4  و هتــد، بــە گشــتی، پێدانــی بایەخــی زیاتر 

1. Jean Piaget.
2. Roso
3. Freud
4. Johann Heinrich Pestalozzi.

بــە منــداڵان لــە لایــەن بنەماڵــە و لایەنــی پەروەردەیــی و بارهێنــان بــە مەبەســتی 
ناســین و باس کردنــی زیاتــری ئەدەبــی منــداڵان و لــە دڵــی ئــەم ئەدەبــەدا 
شــی کردنەوەی یەکێــک لــە ژانرەکانــی )شــیعر( کۆمەڵێــک پرســیار دێنینــە ئــاراوە 

کــە هەوڵ دەدەین وەڵامیــان بدەینەوە:  
١. منداڵ وەکوو بەردەنگێک کێیە و تایبەتمەندییەکانی چین؟

٢. شیعری منداڵان چۆن پێناسە دەکرێت و تایبەتمەندییەکانی کامانەن؟
3. ڕەنگدانــەوەی تایبەتمەندییەکانــی شــیعری منــداڵان لــە نێــوان ئەزموونــی 
دوو شــاعیری بــواری منــداڵان بــە پشت بەســن بــە دوو بەرهەمــی بڵاوکــراوە لــەو 

دوو نووســەرە تــا چ ڕادەیــەک بــووە؟
دەســتپێکی گرینگیــدان بــە چەمکــی منــداڵ و بەردەنگــی منــداڵ و هــاوکات 
شــیعری منداڵانــە، دەگەڕێتــەوە بــۆ زیاتــر لــە 3٠٠ ســاڵ پێــش ئێســتا کــە 
ئەحمــەدی خانــی )١65٠-١7٠6( بــە نووســینی کتێبــی نووبەهــارا بچــووکا 
کــە فەرهەنگێکــی عەرەبــی- کوردیــی تایبــەت بــە منداڵانــە، یەکــەم ڕچــەی 
ــکاند. دوای  ــووسراوەدا ش ــوەی ن ــە چوارچێ ــی ل ــی منداڵ ــە چەمک ــدان ب گرینگی
تێپەڕبوونــی نزیــک بــە ١٠٠ســاڵ بەســەر دانانــی ئــەم فەرهەنگــەدا، شــێخ مارفــی 
نۆدێــی )١838-١753( دووهەمیــن فەرهەنگــی تایبــەت بــە منداڵانــی بــە نــاوی 
ــێوەزاری  ــە ش ــە و ب ــی- کوردیی ــەش عەرەب ــەم فەرهەنگ ــە ئ ــی ک ــەدی نووس ئەحم
ــراوە  ــێوازی هۆن ــە ش ــت[ و ب ــی ناوەڕاس ــواروو ]کورمانجی ــی خ ــی کورمانج کوردی
نووسراوەتــەوە )فەرهــادی، 2010: 98(. مــەلا خــدری ڕواری )١78١-١7٢١( 
ــۆ  ــی ب ــی ئایین ــی فێرکاری ــەر ڕەوت ــە لەس ــووە ک ــانە ب ــەو کەس ــە ل ــی دیک یەکێک
منــداڵان، کتێبــی ڕۆڵــە بزانــی نووســیوە کــە باس کردنــی ئەســڵ و فەرعــی دیــن 
و هەندێــک چەمکــی ئاینییــە، بــە زمانێکــی ســادەتر و تایبــەت بــە منداڵانــی 
هۆنیوەتــەوە )پاکــزاد و هــاوکاران، 1395: 234(. بــەم پێیــە بۆمــان دەردەکەوێــت 
ــووە  ــی ب ــی ئایینی ــداڵان ڕەنگ وبۆنێک ــیعری من ــە ش ــدان ب ــەرەتای گرینگی ــە س ک
و زۆربەشــیان لــە چوارچێــوەی فەرهەنگــی وشــە و لــە شــێوازی هۆنــراوەدا بــوون. 
دوای تێپەڕبوونــی ئــەم ڕەوتــە، لــە ســەردەمی هاوچەرخــدا کەســانێک وەکــوو 
ــەت  ــف هەڵم ــەونم و لەتی ــلاح، ع ع ش ــەی فەل ــەس، کاک ــەق بێک ــرد، فای پیرەمێ
ــۆ منــداڵان هۆنیەوەتــەوە. لــەم ســاڵانەی دواییشــدا شــیعری  و هتــد، شــیعریان ب

منــداڵان  بــە  تایبــەت  زۆر  و کەســانێکی  کــردووە  لــە گەشــە  منــداڵان ڕووی 
شــیعر دەنووســن کــە لــەم توێژینــەوەدا کەڵکــمان لــە بەرهەمــی دوو کــەس لــەو 

ــووە.  ــداڵان وەرگرت ــواری من ــاعیرانەی ب ش

1- 2- پێشینە
ــی  ــە ئەدەب ــداڵان ل ــی من ــی کوردی ــە ئەدەب ــەت ب ــی تایب ــەم بەرهەمەکان یەک
زارەکیــدا ســەری هەڵداوە کــە لــەم نێــوەدا شــیعر و هۆنــراوەی فۆلکلــۆر کــە 
ــە  ــە لایەلای ــووە، هــەر ل ــە و کۆمەڵگــەدا ب ــو بنەماڵ ــە نێ ــان ل ــن ڕەنگدانەوەی زۆرتری
فۆلکلۆریکەکانــەوە دەســتی پێ کــردووە تــا ئــەو کایــە ئاهەنگانــەی کــە هەریەکــەو 
تایبــەت بــوون بــە کایەیەکــی منداڵانــە و تــا هەنووکــە پارێــزراون. پێشــینەی 
ــۆ قۆناغێــک  ــە منــداڵان ب ــراوە و شــیعری کوردیــی تایبــەت ب ــە هۆن گرینگیــدان ب
دەگەرێتــەوە کــە ئاییــن بابەتێکــی زاڵــی کۆمەڵگــە بــووە و بــە مەبەســتی ڕاهێنانــی 
ئاییــن بایەخیــان پێــداوە. لــە بــواری توێژینــەوەی تایبــەت بــە چەمکــی شــیعری 
کــوردی بــۆ منــداڵان بــە زمانــی کــوردی، لەچــاو گەلانــی دیکــە، کارێکــی ئەوتــۆ 
و بەرچــاو نەکــراوە. حەمەســاڵح فەرهــادی )٢٠١3( لــە کتێبێکــدا لــە ژێــر نــاوی 
پێگــەی شــیعری منــداڵان لای شــاعیرانی کــورد، بــە شــێوازی شــیکاریی نــاوەرۆک 
ــواری  ــە ب ــد شــاعیرێکی کــورد کــردووە کــە ل ــۆ بەرهەمــی چەن هەڵســەنگاندنی ب
ــی  ــەرە )٢٠١٠( وتارێک ــەم نووس ــەر ل ــووە. ه ــان ب ــدا چالاکیی ــراوەی منداڵان هۆن
ــە  ــوردی ک ــی ک ــی ئەدەب ــۆڕی نێونەتەوەی ــن ک ــاری یەکەمی ــە وت ــە کۆمەڵ ــە ل دیک
لــە زانکــۆی کوردســتان لــە شــاری ســنەدا بەڕێــوە چــوو، بــە ناونیشــانی »لەبــارەی 
ئەدەبــی منداڵانــەوە« لەبــەر دەســتە کــە ئەویــش بەپێــی بنەمــای شــیکاریی 

ــە.  ــد بەرهەمێک ــەنگاندنی چەن ــداڵان و هەڵس ــیعری من ــی ش ناوەرۆک
ئەمیــن محەمــەد )٢٠١3( لــە وتارێکــدا لــە بە ناوی »زمــان ڕەوانــی و جۆرەکانی 
ــەک  ــد لێکۆڵینەوەی ــی چەن ــە کتێب ــە ل ــدا« ک ــیعری منداڵان ــە ش ــە ل ــی بڕگ کێش
دەربــارەی ئەدەبــی منداڵانــدا چــاپ بــووە، چەنــد نموونــە شــیعرێکی بەپێــی 
ــی  ــر بەپێ ــە زیات ــدا هەڵســەنگاندووە ک ــە شــیعری منداڵان ــی ل ــوەری زمان  ڕەوان پێ
حــەز و ســەلیقەی نووســەر هەڵســەنگاندنی بــۆ کــراوە و پێوەرێکــی زانســتییانەی 
نییــە. شــەریف فەلــلاح )٢٠٢٠( لــە وتارێکــدا لــە کتێبــی ڕابــوون بــە ناونیشــانی 

ــەی ئەدەبــی منــداڵان لــە کوردســتانی ئێــران، دۆخــی ئەدەبــی کوردیــی  پێگ
منداڵانــی لــە کوردســتانی ئێرانــدا تاوتــوێ کــردووە و دواتــر دەپەرژێتــە ســەر 
لــە  ئاوڕیــان  شــاعیرانی قۆناغەکانــی شــیعری کلاســیک و نیوکلاســیک کــە 
شــیعری منــداڵان داوەتــەوە. ئــەم وتــارە بــە شــێوازێکی ڕووکەشــییانە ئــاوڕی لــەم 
چەمکــە داوەتــەوە و پەیــڕەوی لــە هیــچ جــۆرە مێتۆدێکــی زانســتییانە نەکــردووە. 
لــە کتێبــی ڕابــوون دوو وتــاری دیکــەی تایبــەت بــە چەمکــی شــیعر بــە ناونیشــانی 
ــەدی )٢٠٢٠(  ــدوون میرئەحم ــینی فەرەی ــە نووس ــیعر« ل ــداڵان و ش ــی من »ئەدەب
کــە بەشــێکی تەرخــان کــراوە بــە شــیعر و تایبەتمەندییــەکان و دواتــر وتــاری 
ســیمین چایچــی )٢٠٢٠( بــە ناونیشــانی »ئەدەبــی منــداڵان لــە زمانــی کوردیــدا 
و کێشــەی چەندایەتــی و چۆنایەتــی«، کــە لــە بەشــێکی ئــەم نــووسراوەدا باســی 
ــر  ــارەش زیات ــەم دوو وت ــوارەی کــردووە. ئ ــەو ب شــیعر و هەندێــک تایبەتمەندیــی ئ

ــە. ــتییانەیان نیی ــی زانس ــوەر و مێتۆدێک ــن و پێ ــوو یادداش وەک
زانکــۆی  کــردی  ادبیــات  پژوهشــنامەی  لــە   )١399( شــەبانی  ئەحمــەد 
ــی  ــە کەیف ــداڵان، ب ــیعری من ــانی »ش ــە ناونیش ــی ب ــی ڕەخنەی ــتان وتارێک کوردس
گەورەســاڵان: خوێندنــەوەی شــیعری کوردیــی منــداڵان لــە کوردســتانی ئێرانــدا« 
بــاس  منداڵــی،  و  منــداڵ  لــە چەمکــی  کــورت  ئاوڕێکــی  پــاش  و  نووســیوە 
لــە تایبەتمەندییەکانــی شــیعری منــداڵان دەکات و چەنــد نموونەیــەک لــەو 
ــە  ــەوە، هێناوەت ــڵاو کراونەت ــدا ب ــە کوردســتانی ئێران ــەدا ل ــەم دواییان شــیعرانەی ل
بــەر بــاس کــە بەپێــی ئــەو دەیتایانــەی لــە ڕەوتــی ئــەم توێژینەوەیــەدا بەردەســتی 
ــە  ــاردا ک ــێوەی وت ــە ش ــە ل ــەم بوارەی ــەوەی ئ ــتیترین توێژین ــووە، زانس ــە کەوت ئێم
بەپێــی بنەمایەکــی توێژینەوەیــی کاری لەســەر کــراوە و بــڵاو کراوەتــەوە. مێهــدی 
ئەحمەدیخــا )١٤٠٠( نامــەی دوکتۆراکــەی بــە ناونیشــانی »بررســی تطبیقــی 
ادبیــات کــودک و نوجــوان فارســی و کــردی ایــران پــس از انقــلاب اســلامی« بــۆ 
ــی فارســی و کــوردی  ــی منــداڵان و مێرمنداڵان ــەوەی بەراوردکاریــی ئەدەب لێکدان
تەرخــان کــردووە و کۆمەڵێــک دەقــی منداڵانــە )شــیعر و پەخشــان( ی تایبــەت بــە 
ــدا  ــەی خۆی ــە نموون ــە ل ــەوە ک ــەوە و لێکی  داونەت ــە هێناوەت ــی وەک نموون منداڵان
جێــگای ســەرنجە و دەتوانیــن وەک ســەرچاوەیەکی زانســتیی دیکــەی ئــەو بــوارە 

ــاوی بێنیــن. ن

1- 3- منداڵی بەردەنگ کێیە؟
لــە ڕووی مێژووییــەوە داهێنــان و ســەرهەڵدانی وشــەی منداڵــی، مێژوویەکــی 
بــۆ  ناوەڕاســتدا  چاخەکانــی  لــە  پێی  وایــە  پلۆمــپ5  نییــە.  درێــژی  و  دوور 
ناوبردەکردنــی کەســێکی تەمــەن 7 تــا ١6ســاڵ هیــچ وشــەیەک لــە ئــارادا 
ــن،  ــە خوێ ــی ب ــی و خزمایەت ــە پێوەندی ــووە ل ــی ب ــداڵ« بریت ــووە. زاراوەی »من نەب
ــاڵی  ــەری س ــە دەوروب ــە ل ــراودا، کەوات ــی دیاری ک ــە تەمەنێک ــک ل ــەک قۆناغێ ن
١6٠٠ی زایینیــدا چەمکــی منداڵــی ســەرهەڵدەدات. فلیــب ئارێــس6  )١98٤(، 
مێژوونووســی فەڕەنســی، پێــی وایــە لــە چاخەکانــی ناوەڕاســتدا چەمکــی منداڵــی 
ــۆ  ــەو ســەردەمانەدا ب ــووە. ل ــارادا نەب ــە ئ ــەو واتایــەی کــە هەنووکــە دەیناســین ل ب
منــداڵان وەک گەورەســاڵانێکی بچــووک دەیانڕوانــی و پەروەردەشــیان تەنیــا ئــەوە 
بــووە کــە مۆڵــەت و ئیزنیــان بدەنــێ لــە کاروبــاری گەورەســاڵاندا بەشــداری بکــەن. 
تــا بەرایــی ســەدەی نۆزدەهــەم، وەک گرووپێکــی تایبــەت کــە پێویســتی بــە 
عامڵانــدن و پەروەردەکردنێکــی تایبــەت بێــت، ســەیری منــداڵ نەکــراوە. زاوزێــی 
ــە حــەز و پلانێکــی  ــە کۆنتڕۆڵــی ژن و مێــرددا دەرچــووە و ژن و مێــرد، ب منــداڵ ل
ــا  ــوو زاوزێ تەنی ــە، بەڵک ــەم جیهان ــە ئ ــان نەدەهێنای ــژراو منداڵی ــش داڕێ ــەوە پێ ل
بەرهەمــی پەیوەندییەکــی دوولایەنــەی ژن و شــوویی بــووە، کەواتــە بۆمــان ئاشــکرا 
دەبێــت کــە منــداڵ و منداڵــی، دوو دەستەوشــەن کــە جێگیربوونیــان پێویســتیی 

ســەردەم بــووە )شــەبانی بــە گێڕانەوە لــە فلیــپ، 1399: 60(.  

1- 4- تایبەتمەندییەکانی منداڵان بەپێی تەمەن 
ــی  ــە تەمەن ــن ل ــە بریتی ــەن ک ــی تەم ــداڵان بەپێ ــی من ــتەی تایبەتمەندی خش
ســاوایی تــا ١8 ســاڵی، منــداڵان بەســەر چەنــد قۆناغــدا بــەم شــێوەیەی خــوارەوە 

ــەش دەکات: داب

5. Plump
6. Flip Aries.

تەمەن / 
ساڵ

تایبەتمەندیی 
جەستەیی

تایبەتمەندیی 
دەروونی

لێهاتوویی

جەستەی منداڵ ٠ بۆ 3
لەم قۆناغەدا زۆر 

لاواز و ناسکە. 

ڕەوشتی منداڵان زیاتر 
زگماکی، ڕێکەوت و 

پێچەوانەیە )راتنیک، 
.)3١: ١37٠

ئەم قۆناغە لە گەشە و 
پێگەیشتنی منداڵدا دەستپێکی 

قۆناغی هەستی-جووڵەییە.

بۆ ئەنجامدانی 3 بۆ 6
کارەکانی زیاتر 

پشت بە گەورەکان 
دەبەستێت.

هێدی هێدی  دەبێتە 
مرۆڤێکی سەربەخۆ و 
پەرە بە ناسینی خۆی 

دەدات.

لەم قۆناغەدایە کە چەمکی 
خەیاڵ لە منداڵاندا گەشە 

دەکات و هەر کاتێک نەتوانێت 
لە ڕێگای ئەزموون و تاقیکارییەوە 

ئەزموونێک بەدەست بێنێت، لە 
ڕێگای خەیاڵەوە وێنای دەکات.

لەم قۆناغەدا 6 بۆ ١٢
هێدی  هێدی 

دەڕواتە نێو ژیاری 
کۆمەڵایەتییەوە. 

لەم قۆناغەدا منداڵێک 
کە بیرکردنەوەیەکی 

منداڵانەی بووە 
هێدی  هێدی بەرەو 

»بیرکردنەوەیەکی 
لۆجیکی« هەنگاو 

دەنێت.

پرسیارکردن یەکێک لە 
تایبەتمەندییەکانی گرینگی ئەم 
قۆناغە لە تەمەنی ئەو منداڵەدایە 

)شکوهی، ١399: ١55(.

قۆناغـەدا، ١٢ بۆ ١5 ڵـەم 
بڕگـەی  بـە  کـە 
ڵیـش  ا مند مێر
گەشـەی  نـاسراوە، 
ئـەو  جەسـتەیی 
ئەوەنـدە  منداڵـە 
کـە  خێرایـە 
و  چـۆن  نازانێـت 
شـێوازێک  چ  بـە 
ئـەم  لەگـەڵ 
ا  د نـە ییا ر نکا ڕا گۆ
بێتـەوە. ڕووبـەڕوو 

لـەم قۆناغەدایە سـۆزی 
تێـک  مێرمنـداڵ 
دەچێت و هاوسـەنگیی 
لەدەسـت  خـۆی 

 . ت ا د ە د

ئـەوەی  لەجیاتـی  قۆناغـەدا  لـەم 
لـە گەورەسـاڵان پەیـڕەوی بـکات 
زیاتـر سـەرنجی هاوتەمەنەکانـی 
ئەندام بـوون  لێـرەدا  دەدات. 
بـە  دەسـتەکاندا  و  گـرووپ  لـە 
دەزانێـت  پێویسـت  کارێکـی 
و  گەشـە  لـە  ئەمـەش  و 
ئەندێشـەکانیدا  دروسـت بوونی 
 :١399 )کریمـی،  کاریگـەرە 

. )٢ 3 5

2- پێناسەی شیعری منداڵان 

لــە  پێناســەیەک کــە  بــەڵام  ئــاراوە،  پێناســەی زۆر لەســەر شــیعر هاتووەتــە 
هەموویانــەوە نزیکــتر بێــت، ئەوەیــە کــە شــیعر کەلامێکــی ناســک، خاوەنــی کێــش 
ــڕن.  و مۆســیقایە کــە خەڵــک، هەســت و خۆشــی و ناخۆشــییەکانیانی پێ دەردەب
ــێ دەکات و  ــە وشــەوە دەســت پ ــام و دڵخۆشــکەر ب ــە یاری کردنێکــی بەت شــیعر ل
شــاعیر بــە هەڵبژاردنــی وردبینانــەی وشــەکان و داڕشــتنێکی وشــیارانەیان لەپــاڵ 
ــی  ــە ناخ ــە دەبات ــێت و ئێم ــیعر ڕادەکێش ــۆ لای ش ــەر ب ــەرنجی خوێن ــدا، س یەک
ئەزموونێکــی تــازەی ژیانــەوە )شــەبانی، ١399: 6١(. پێویســت بــەوە نــاکات کــە 
ئەمــە وەبیــر بهێنینــەوە کــە ڕێــژەی زۆریــی شــیعریش لــە دنیــای منداڵانــدا تــا چ 
ئاســتێکە، پانتایــی ئــەم هەســتە هــەر لــە لایەلایــە و گۆرانییەکانــی دایکێــک بــۆ 
ــەی  ــیعرەکانی باخچ ــە ش ــا دەگات ب ــێ دەکات، ت ــت پ ــاواکەیەوە دەس ــە س منداڵ
ســاوایان و قوتابخانــە، کــە هەمــووی ڕەنگدانــەوەی شــیعرە لــە دنیــای منــداڵان و 

.)142-127:Charlotte (ــە ــو کۆمەڵگ ــتیاری نێ ــی هەس ــزری چینێک ــر و ه بی
ئەگــەر بمانەوێــت پێناســەیەکی کــورت لــە شــیعری منــداڵان بخەینــەڕوو، 
ــۆز  ــە س ــە ک ــی خەیاڵاویی ــان هۆنراوەیەک ــدار، ی ــی کێش ــن: وتارێک ــت بڵێی دەکرێ
ــە ناخیــدا مۆســیقایەکی ئارامیــش  و هەســت و خواســتی منــداڵ دەبزوێنێــت و ل
بەدی دەکرێــت. منــداڵ لــە شــیعرێکدا کــە بــاس لــە خــەون و خەیاڵەکانــی 
بکرێــت، چێــژ وەردەگرێــت. بــەم بۆنــەوە حــەز دەکات ئــەو شــیعرانەی کــە 
ــت و  ــەوە دەیبێژێ ــەر خۆی ــت و لەب ــن، بخوێنێ ــۆ دەخوڵقێن ــای ب ــی وەه جیهانیک
ــە بەرامبــەر  ــە ل دەبێتــە کاکڵــەی زەینــی. شــیعری منــداڵان وەک ئاوێنەیــەک وای
منداڵانــدا کــە ئەگــەر خــۆی تێــدا ببینێتــەوە، ئــەو شــیعرە بــە هــی خــۆی دەزانێــت 
ــداڵان  ــی دەکات. شــیعری من ــە نامۆی ــدا هەســت ب ــوو، لەگەڵی و ئەگەریــش وانەب
دەبێــت ڕەنگدانــەوەی پێداویســتییە دەروونــی و مادییەکانــی منــداڵ بێت و باشــتر 
ئەوەیــە بابەتەکانــی شــیعری منــداڵ پێوەندیــی بــە جیهانــی منداڵییــەوە هەبێــت، 
تاکــوو بــە ســانایی لێــی تێ بــگات و لــە ژیانــی خۆیــدا وەک ئەزموونێــک بــەکاری 
ــە جــۆرە ئەدەبییــەکان  بێنێــت )شــەبانی، 1399: 62(. شــیعر وەکــوو یەکێــک ل
دێتــە ئەژمــار کــە منــداڵان و مێرمنــداڵان پێشــوازی لێ دەکــەن. بوونــی وێنەکانــی 
ــە  ــاش دێت ــیعرێکی ب ــۆ ش ــک ب ــاعیرانەدا وەک پێوەرێ ــی ش ــە زمانێک ــاڵاوی ل خەی



س. ۹ ، پ. ۱۶ ، پاییز و زمستان ۱۴۰۲پژوهشنامه ادبیات کردی376 |

ئەژمــار. منــداڵان ئەگەرچــی لــە ســەرەتادا زیاتــر بایــەخ بــە ڕواڵەتــی زمانــی شــیعر، 
واتــە کێــش و ســەروا و لایەنــە مۆســیقاییەکانی دەدەن؛ بــەڵام هێدی  هێــدی 
ــەن و  ــام دەک ــیعر ف ــی ش ــی زمانی ــەکان و جوانکارییەکان ــە خەیاڵیی ــی وێن بایەخ

ــاغ، 201:1394(. ــزل ای ــەوە )ق ــزی بەردەنگ ــە ڕی دەچن

3- ئامانجی هۆنینەوەی شیعری منداڵان
3- 1- دروستکردنی چێژ بۆ منداڵان

ــی  ــی منداڵان،چێژوەرگرتن ــە ســەرەکییەکانی ئەدەب ــە تایبەتمەندیی یەکێــک ل
ــە، پێویســتە لــە  ــە لەبەرچاوگرتنــی گرینگایەتیــی ئــەم بابەت ــە لــەو دەقــە. ب منداڵ
ــتەوخۆ  ــێوازێکی ڕاس ــە ش ــژ و ب ــی چێ ــە پرس ــەوە بڕوانین ــی منداڵ ــەی زەین ڕوانگ

ــن.  ــتییەکانیان بدەی ــە پێداویس ــەخ ب بای

3- 2- خوڵقاندنی شیعری منداڵ بۆ منداڵ

تــەوەری کارکــردی شــاعیر لــە بــواری منداڵاندایــە. ئەگــەر بەردەنگــی منــداڵ 
ــدا جێــی خــۆی  ــە بەســتێنی شــیعری منداڵ ــە ل ــەو دەق لەبەرچــاو نەگیردرێــت، ئ
ــی  ــە کارکردێک ــت ل ــداڵان دەبێ ــیعری من ــی، 1398: 80(. ش ــەوە )جلال ناگرێت
گەورەســاڵانەوە بــەرەو کارکردێکــی منداڵ  تەوەرانــە بگوازرێتــەوە و بەردەنگــی 
ــەی  ــیعر و پێناس ــەر ش ــە لەس ــەی ک ــج و باس ــەم ئامان ــی ئ ــێت. بەپێ ــۆی بناس خ

کــرا، لــە خــوارەوە تایبەتمەندییەکانــی لێک دەدەینــەوە.

4- تایبەتمەندییەکانی شیعری منداڵان
١. سادەبوونی زمانی شیعریی منداڵان؛  

٢. بوونی چەمکی خەیاڵ لە شیعری منداڵانەدا؛
3. نەبوونی هێما و شیعری کینایی؛ 
٤. نەبوونی ئامۆژگاریی ڕاستەوخۆ؛ 
5. بوونی کونجکاویی منداڵانە؛   

6. بوونی مۆسیقای زمانی. 

بــۆ تاوتوێــی زیاتــری ئــەم پێوەرانــە، کەڵکــمان لــە دوو بەرهەمــی تایبــەت 
ــە  ــەت ب ــی تایب ــە پێوەرەکان ــی نموون ــت بەپێ ــووە و دەمانهەوێ ــداڵان وەرگرت ــە من ب
شــیعری منــداڵان شــیکاری و هەڵســەنگاندنیان بــۆ بکەیــن. هــەر دوو بەرهــەم لــە 
ــە بەرهــەم  ــداڵان هاتوونەت ــە من ــزی ب ــی ژینگەپارێ ــزی و فێرکاری ــواری ژینگەپارێ ب
کــە بریتیــن لــە هۆنــراوەی ژینگەیــی کــە لــە ٤5 لاپــەڕەی تــەواو ڕەنگــی لــە ســاڵی 
٢٠٢١دا بــڵاو کراوەتــەوە و بەرهەمــی ڕۆســتەم جەلیــل ئیبراهیــم مەحمــوود 
نــاسراو بــە خامۆش-ـــە. ئــەم نووســەرە لەدایک بــووی ســاڵی ١98٠ی زایینــی لــە 
ــتا 6  ــا ئێس ــە ت ــداڵان ک ــۆ من ــین ب ــواری نووس ــە ب ــە ل ــرە، چالاک ــزگای هەولێ پارێ
ــدووە. هەروەهــا کتێبــی منــداڵ و ژینگــە  ــە چــاپ گەیان ــوارەدا ب ــەو ب بەرهەمــی ل
ــە شــاری ســلێمانی چــاپ  ــەواو ڕەنگــی و ســاڵی ٢٠٢١ ل ــەڕەی ت ــە 56 لاپ کــە ل
کــراوە و نووســینی عەلــی حەمــە ڕەشــید بەرزنجــی لەدایک بــووی ١96١ لــە 
شــارۆچکەی بەرزنجــەی باشــووری کوردســتانی. ئــەم نووســەرە لــە بــواری منــداڵان 

ــیوە.  ــی نووس ــک بەرهەم ــدا کۆمەڵێ و مێرمنداڵان

4- 1- سادەبوونی زمانی شیعریی منداڵان

زمــان باشــترین و گشــتگیرترین کەرەســتەیە بــۆ گەیاندنــی پەیــام و پێوەندیــی 
مــرۆڤ لەگــەڵ یەکــتر. زمــان لــە شــیعری منداڵانــدا ســادە، سروشــتی و ئەمڕۆییە و 
پێویســتە ئــەم تایبەتمەندییانــە لــە شــیعری منداڵانــدا لەبیــر نەکرێــن. دەستەوشــە 
و پێکهاتەکانــی شــیعریی گەورەســاڵ بەرینــە، بــەڵام لــە شــیعری منداڵانــدا 
ــان بەپێــی  ــی وشــە و دەستەوشــەکان و هێنانی ــە ڕەچاوکردن ــەم پێی ســنووردارە؛ ب
ــان  ــادەبوونی زم ــە س ــار. بۆی ــە ئەژم ــەک دێت ــداڵان وەک گرینگیی ــی من بارودۆخ
ــەوەی کــە  ــەوە: یەکــەم، ئ ــەوەردا دەبینێت ــە دوو ت ــدا خــۆی ل ــە شــیعری منداڵان ل
وشــە و دەستەوشــەکانی لــە بازنــەی دەســتەواژەکانی منداڵانــەوە بــەدەر نەبێــت. 
دووهــەم، ئــەوەی کــە پێکهاتــەی زمانیــی نزیــک بــە زمانــی ســادەی وتووێــژ بێــت 
و ئاڵۆزیــی شــیعری گەورەســاڵانی بــەدواوە نەبێــت. کەوابــوو، ئــەم زمانــە پێویســتی 
بــە تێگەیشــتنی بەردەنگــی منداڵــە و نابێــت لــە ڕەوتــی خوێندنــەوەی بەرهەمێکــدا 
ــە  ــت. ل ــچ ببێ ــز ڕاپێ ــەرەو پەراوێ ــی ب ــت و زەین ــن ببێ ــی تێگەیش ــی گرفت تووش
ــک  ــۆرە گرینگی دانێ ــچ ج ــە هی ــدا ئێم ــە منداڵان ــەت ب ــی تایب ــک بەرهەم هەندێ

بــەم دوو چەمکــە نابینیــن. بــۆ وێنــە، کۆمەڵێــک وشــە و دەستەوشــە دەبینیــن کــە 
ــە دژواری کــە ئەمــە لەســەر  ــڕە ل ــوە و پ ــداڵان تێپەڕی ــەی تێگەیشــتنی من ــە بازن ل

ــی نەرێنــی دادەنێــت.  تێگەیشــتنی بەردەنگــی منــداڵ کاریگەری
ــن، دەبێــت  ــان منداڵان ــەو شــیعرانەی کــە بەردەنگی ــە ئ ــەوەدا نیی گومانێــک ل
ــەوە؛  ــۆ منــداڵان بگوازن ــە شــێوازێکی ڕوون ب ــی، ب ــی زمان ــا و تایبەتمەندییەکان وات
ــن  ــوەری وەرگرت ــە پێ ــە ک ــی توخمەکان ــان، گرینگترین ــی زم ــەوەی توخم ــەر ئ لەب
و تێگەیشــتنەکانی منــداڵان و ســاماندانی ڕۆحــی و دەروونیــان دەخاتــە ژێــر 
کاریگەرییــەوە )مدنــی و خــروی، 1388: 133(. لــەم دوو بەرهەمــەدا هــەردوو 
شــاعیر لــە زۆربــەی شــیعرەکانیاندا لــە بازنــەی ئــەو زمانــە ســادە و ســاکارە 
زمانێکــی  لەگــەڵ  کــە  دەئاخفــن  زمانێــک  بــە  و  دەر  هاتوونەتــە  منداڵانــەدا 
ــە کــە یەکەمیــن  ــە کاتێکدای ــە ل ــە. ئەم ــۆی نیی گەورەســاڵاندا جیاوازییەکــی ئەوت
پەیوەندیــی منــداڵ لەگــەڵ هــەر بەرهەمێکــدا دەقــی ئــەو بەرهەمەیــە و ئەگــەر ئەو 
بەرهەمــە ســەرەتایەکی نامــۆ و ئامۆژگارییانــەی هەبێــت، ســەرنجی منــداڵ بــەرەو 
لای خــۆی ڕاناکێشــێت؛ بــۆ نموونــە، عەلــی حەمــە ڕەشــید بەرزنجــی لــە کتێبــی 

ــت:  ــی«دا دەڵێ ــەی پاک  وخاوێن ــیعری »بەرنام ــە ش ــەدا ل ــداڵ و ژینگ من
سەرچــاوەی ئـەم ژیــانەیە   ئـــاو  پێــویستی  ڕۆژانـەیە 
تا لە نەخۆشی بەدوور بین   پێویستە خـاوێن ڕایبگـرین 
دوور خەینەوە لە دەوروبەر   پاشەرۆکی مـرۆڤ یەکـسەر 
ئەوەی دیـاری کـراوە بـۆی   یاخود بکرێتە شوێنی خۆی 
)بەرزنجی: ١٢ و ١3(

یاخود:            
وەک  بنەمــای کـارکردن       با خۆشەویستیی ژینگە 

بـــۆ هەنگاوێــکی مــەزن        بکــەینە  سەرەتـــایەک 
)هەمان: 35(

ئێمــە لێــرەدا تەنیــا شــتێک کــە دەیبینیــن ئەوەیــە ســەرجەم دێــڕەکان هەڵگری 
ئــاوەز و بیــر و هزرێکــی گەورەســاڵانەیە و بــەدوورە لــە تێگەیشــتنی منداڵانــە. لــەم 
ــە،  ــۆ و ئامۆژگارییان ــەی نام ــە و دەستەوش ــد وش ــی چەن ــە هێنان ــڕەدا ب ــد دێ چەن
تامێکــی گەورەســاڵانەی بــە دەقەکــە بەخشــیوە و لــە مەبەســتی ســەرەکیی دوور 

ــووە  ــادە وەرگرت ــەیەکی س ــد وش ــە چەن ــی ل ــا کەڵک ــەر تەنی ــتووەتەوە. نووس خس
ــە ئێمــە  ــە کاتێکدای ــە ل ــاوە؛ ئەم ــەکار هێن ــڕەکان ب ــۆ دێ ــوەر ب ــەوەی وەکــوو پێ و ئ
دەبینیــن کــە نووســەر ئــەو وشــانەی تێکــەڵ بــە تێگەیشــن و بیرکردنــەوەی 
گەورەســاڵانەی خــۆی کــردووە و بــە زمانێکــی ئامۆژگارییانــە هەوڵــی ئامۆژگاریــی 
ڕاســتەوخۆی منــداڵان دەدات. هــەر لــەم ئاراســتەیەدا لــە کتێبــی هۆنــراوەی 
ــن و  ــاڵانەیە دەبینی ــە گەورەس ــەم زمان ــۆش ئ ــتەم خام ــی ڕۆس ــی بەرهەم ژینگەی
ــە شــیعری  ــە، ل ــۆ نموون ــە شــیعرەکان کــردووە؛ ب نووســەر هــزری خــۆی تێکــەڵ ب

ــت:  ــار«دا دەڵێ ــۆزانی ش »دڵس
ژینگەدۆستانی پــاک و وەفــادار سڵاوتان لێ بێ دڵسۆزانی شار  
ژین و تەمەنتان پڕسوود و کەڵکە کار و پیشەتان خزمەتی خەڵکە  

)خامۆش: 7(

لــەم دوو دێــڕەدا خوێنــەر هەســت بــە بوونــی بەردەنگــی منــداڵ و کەســایەتیی 
منداڵێــک کــە پێکــەوە ئــەم شــیعرە دەڵێنــەوە نــاکات و هەســت دەکات کــە 
مرۆڤێکــی گەورەســاڵ ســەرقاڵی ئاخافــن و شــیعروتنە؛ لێــرەدا بــە ڕوونــی هەســت 
بــە نەبوونــی بەردەنگــی ســەرەکی، کــە منداڵانــە دەکرێــت. زۆربــەی کات پێــمان   
ــە  ــە ب ــەک ک ــەک ڕادەی ــان ئەندازەی ــە هەم ــداڵان، ب ــۆ من ــیعر ب ــی ش ــە دانان وای
ســادەیی و لــە خوارەوەبــوون بــۆ منــداڵان دەڕوانیــن، نووسینیشــی بــۆ ئــەو تەمەنــە 
کارێکــی ســانا و ســاکار بێــت؛ کەچــی لــە ڕاســتیدا پێچەوانــەی ئــەم بۆچوونــە ڕوو 
دەدات و باشــترین شــیعری منــداڵان، شــیعری ئــەو شــاعیرانەن کــە لــە ســنووری 
بەرتەســکی ئــەم دیــدە کــورت و کوێــرە ڕزگار بووبێــن و جیهانێکــی بەرفراوانیــان 
بــەرەو ڕووی خۆیــان وەک داهێنــەر و منــداڵ و بەردەنــگ کردبێتــەوە و منداڵیــان 
خۆیانــدا  گوتــاری  چوارچێــوەی  و  بازنــە  لــە  ســەرەکی  بەردەنگێکــی  وەک 
جێ کردبێتــەوە )شــەبانی، 1399: 63(. زمانــی منــداڵ زمانێکــی بنەڕەتییــە 
کــە هەڵگــری کۆمەڵێــک وشــەی ســادە و ســەرەتاییە، بــە دوورە لــەو داســەپاندنە 
زمانییــەی کــە تایبــەت بــە گەورەســاڵە. ئەگــەر شــیعر لــەو بازنــە وشــەییە لابــدات، 
ــدا  ــی منداڵانیش ــیعری کوردی ــە ش ــە دەر. ل ــداڵان دەچێت ــیعری من ــزی ش ــە ڕی ل
ــەرە  ــەی ه ــە زۆرب ــە ک ــە بەرچاوەکان ــە کێش ــک ل ــە یەکێ ــەم خاڵ ــەدان ب گرینگی ن

زۆری بەرهەمــەکان دەگرێتــەوە )چایچــی، 1397: 781(.

 4- 2- چەمکی خەیاڵ 
ــە  ــەڵام ل ــە، ب ــاڵدا بەرین ــیعری گەورەس ــە ش ــاڵ ل ــە و خەی ــت کردنی وێن دروس
ــاڵ  ــی خەی ــە توخم ــەوەی ک ــۆی ئ ــە. بەه ــۆی هەی ــنووردارێتیی خ ــدا س منداڵان
لــە شــیعردا گرینگایەتییەکــی زۆری هەیــە، زاتــی شــیعر لەگــەڵ چەمکێــک وەک 
فێــرکاری و پەنــد و ئەمــر و نەهیــی ئەخلاقیــدا یەک  ناگرێتــەوە. یەکێــک لــە لایەنــە 
ــە ڕاســتیدا  ــە. ل ــداڵان، خەیاڵ ــەت شــیعری من ــە شــیعردا، بەتایب ــەکان ل بنەڕەتیی
ــالاک  ــداڵان چ ــی من ــگ خەیاڵ ــی گرین ــت وەک کارکردێک ــت بتوانێ ــیعر دەبێ ش
بکاتــەوە. بــەم پێیــە دەتوانیــن بڵێیــن بەرچاوتریــن ئەرکــی شــیعر، هاندانــی ئــەو 
ــەردوو  ــە ه ــی. ل ــەی زەین ــاڵ و گەش ــەوەی خەی ــەکۆی پەڕێن ــەرەو س ــە ب منداڵەی
ــن و شــتێک  ــە نابینی ــچ جــۆرە خەیاڵێکــی منداڵان ــە دەقەکــەی ئێمــەدا هی نموون
کــە زەق و بەرچــاوە، زمانێکــی گەورەســاڵانەیە کــە هــەردوو نووســەر بەســەر 
بەرهەمەکانیانــدا ســەپاندوویانە و لــە هــەر جــۆرە خەیاڵێکــی منداڵانــە کــە بتوانێت 
بەکەڵک  وەرگرتــن لــەو چەمکــە، ئــەو لایەنــە پەروەردەییــەش بــە شــێوازێکی 

ــە.  ــت، بێ بەش ــی بگەیەنێ ــی منداڵ ــە بەردەنگ ــتەوخۆ ب ناڕاس

4- 3- هێما
لــە  هێماییــن  و  ڕەمــزی  ناوەرۆکــی  و  واتــا  ڕســتە،  وشــە،  بەکارهێنانــی 
ــام و  ــە ف ــە ل ــەو منداڵ ــی ئ ــۆ بەلاڕێ بردن ــک ب ــە هۆکارێ ــدا دەبێت ــیعری منداڵان ش
ــە  ــەو بەرهەم ــاو ل ــێکی بەرچ ــە بەش ــەوە. ل ــەو بابەت ــبەت ئ ــە نیس ــتنیدا ب تێگەیش
شــیعرییانەی بــۆ منــداڵان نــووسراون، دەبینیــن شــاعیر دەقــی شــیعرییەکەی پــڕ 
دەکات لــە وشــەکانی ڕەمــزی و هێماییــن؛ لێرەشــدا لەبــەر ئــەوەی کــە ئــەم دەقــە 
ــی  ــە کۆتای ــەر ل ــە، نووس ــەدا نیی ــەو منداڵ ــتنی ئ ــام و تێگەیش ــوەی ف ــە چوارچێ ل
کتێــب، یــان پەراوێــزی ئــەو دەقــەدا فەرهەنگۆکێکــی بــۆ دادەنێــت و هــەر ئەمــەش 
ــب  ــزی کتێ ــۆ پەراوێ ــیعرەکەیە ب ــە ش ــەرەکی ک ــی س ــە بابەت ــداڵ ل ــەرنجی من س
ڕادەکێشــێت و منــداڵ تووشــی سەرلێ شــێواوی دەکات )شــەبانی، 1399: 65(. 
ــە  ــووە ک ــاڵانە هات ــمای گەورەس ــک و هێ ــک چەم ــدا کۆمەڵێ ــەردوو بەرهەم ــە ه ل
بەشــی هــەرە زۆریــان بــۆ منــداڵان نامــۆن و منــداڵ ناتوانێــت پێوەندییــان لەگەڵــدا 
ــانە  ــە و دەستەوش ــەم وش ــەدا ئ ــداڵ و ژینگ ــی من ــە کتێب ــە، ل ــۆ نموون ــت؛ ب بگرێ

ــووە،  ــیعری نەب ــتی ش ــۆ دەق و هەس ــی ب ــا قازانجێک ــە نەتەنی ــنراوە ک ــەکار هێ ب
ــداڵان دەبێــت؛  ــی ســایکۆلۆژیی من ــی خراپیشــی لەســەر لایەن بەڵکــوو کاریگەری
ــان، ئەرکــی  وشــەگەلێک وەکــوو: بەهەشــت، هێــمای دڵســۆزی، ســەرچاوەی ژی
سەرشــان، مرۆڤێکــی وشــیار، پێشــەنگ دەردەکەویــن، بنەمــای کارکــردن، ئەرکــی 
ــک و  ــەو چەم ــە ل ــەری نیی ــی-ش ب ــراوەی ژینگەی ــی هۆن ــا کتێب ــرۆز. هەروەه پی
دەستەوشــانە و لێــرەدا چەنــد نموویــەک دەهێنینــەوە کــە بریتیــن لــە: دڵســۆزین 
بــۆ خــاک )کــە منــداڵ هێــچ جــۆرە فــام و تێگەیشــتنێکی لــە هەمبــەر دڵســۆزی بــۆ 
خــاک نییــە و ئەمــە چەمکێکــی نامۆیــە بــۆ منــداڵان(، دۆســتی ژینــم دەوێ، ژیــن و 
تەمەنتــان پڕســوود و کەڵکــە، بەڕاســتی ئێــوە چــاک و بەڕێــزن، چونکــە ڕەوشــتمان 
چاکــە، خۆشــمان دەوێ نیشــتمان، بــا بــە سەربەســتی بفــڕێ، لــە لای هەموومــان 
ــپەم  ــە، قاس ــەی ناڵەی ــە جێگ ــۆ مەل ــە، ب ــی هەمووان ــەی ماف ــزە، جێگ ــایانی ڕێ ش
ســۆزی گریانمــە، منیــش شــەیدای ژیانــم، بــا گیانــم ئاســوودە بێــت، بــا بژیــم بــە 
ئــازادی، خۆشــە ژینــی سەربەســتی، دوور لــە زینــدان و پەســتی، خەڵکــی دەڵێــن 
ــی  ــە جێ ــرە، چونک ــاک و ژی ــە پ ــەوەی ک ــن، ئ ــر ناکەی ــان لەبی ــە، چاکەی کەنناس
مافــی گشــتە و گرینگــە. تــەواوی ئــەم نموونانــە لــە هــەردوو بەرهەمــدا بــاس لــە 
چەمــک و دنیابینییەکــی گەورەســاڵانە دەکــەن کــە لــە فــام و تێگەیشــتنی منــداڵ 

ــان دوورن. و ئاوەزی
لــە ســەرەتای کتێبــی منــداڵ و ژینگــەدا وشــەی بەهەشــت بــەکار هێــنراوە، کە 
بــە گشــتی چەمکــی مــەرگ، بەهەشــت و جەهەننــم و ئــەو دەستەوشــانە بــاس لــە 
ئەندێشــەیەکی گەورەســاڵانە دەکــەن و تەنانــەت گەورەســاڵیش لــە تێگەیشــتنی 
ئــەم چەمــک و واتایانــەدا دەمێنێتــەوە. هەروەهــا نموونەیەکــی دیکــە لــە کتێبــی 
هۆنــراوەی ژینگــەدا هاتــووە، باســی ئــازادی و سەربەســتییە، ئــەم چەمکانــەش بــۆ 

منــداڵان مژاویــن و لــە ئاســتی تێگەیشــتنیاندا نیــن.

4- 4- نەبوونی ئامۆژگاریی ڕاستەوخۆ 
فێرکــردن و پــەروەردەی منــداڵان یەکێــک لــە تایبەتمەندییەکانــی شــیعر 
ــی،  ــی کۆمەڵایەت ــگای شــیعرەوە کۆمەڵێــک بابەت ــە ڕێ ــت ل ــار و دەکرێ ــە ئەژم دێت
فەرهەنگــی و هونــەری فێــری منــداڵان بکرێــت؛ بــەڵام بەکارهێنانــی ئــەم چەمکانە 

بــە شــێوازێکی ڕاســتەوخۆ ڕوویەکــی نەرێنیــی هەیــە و لــە تاقەتــی منداڵــدا نییــە. 
لــە ڕاســتیدا منــداڵان پەیامــە ڕاســتەوخۆکانی ئێمــە نابیســن و ئــەو شــتانەی بــە 
جۆرێــک لــە سروشــتی خۆیانــەوە نزیــک بێــت، فێــری دەبــن و لــە بنەڕەتــدا لــەو 
زمانــە ئەمــر و نەهــی و ئامۆژگارییــە ڕاســتەوخۆیەی کــە گــەورەکان، چ بــە شــێوازی 
ــی  ــەڕووی منداڵان ــی ڕووب ــێوازی زارەک ــە ش ــدا و چ ب ــوەی ئەدەب ــە چوارچێ دەق ل
دەکەنــەوە، دووری دەگــرن. یەکێــک لــەو هۆکارانــەی منــداڵان کەمــتر بــەرەو 
ــە وەردەگــرن،  ــە دەچــن و کەمــتر چێــژ لــەو کتێبان خوێندنــەوەی کتێبــی منداڵان
بوونــی ئامۆژگاریــی ڕاســتەوخۆیە لــەو بەرهەمانــەدا. نووســەری بــاش ئــەو کەســەیە 
و  ڕابگەیێنێــت  پەیامەکــەی  زیرەکانــە  شــێوازێکی  بــە  و  باشــی  بــە  بتوانێــت 
بەردەنگیــش نەزانێــت لــە کــوێ و چلــۆن ئــەم پەیامــەی وەرگرتــووە. لــە شــیعری 
»شــازدەی نیســان« لــە کتێبــی هۆنــراوەی ژینگەیــی لــە لاپــەڕەی ١١دا لــە 
شــیعرێکی شــەش دێڕیــدا »پێنــج« جــار ئامۆژگاریــی ڕاســتەوخۆ بەکارهاتــووە؛ بــۆ 

ــە:  نموون
دەبێ گشتمـان پێکــەوە     شار و دێ پاک کەینەوە

هەموو خاکی کوردستان     پـڕ بکەیـن لە گوڵستـان 
)خامۆش: ١١(

ــزن،  ــاو بپارێ ــاو، باخچــە، سروشــتی نیشــتمان، ئ ــە شــیعرەکانی »ئ هەروەهــا ل
ئــەم کەســە بناســە، کلێنــس، بــۆ ژینگەکــەم، ژینگەدۆســت، وانــەی ئەمــڕۆ، ئــەم 
سروشــتە زۆر جوانــە، ئــەم ژینگــە، ژینگەدۆســتین« دا ئامۆژگاریــی ڕاســتەوخۆ 
هاتــووە. لــە کتێبــی منــداڵ و ژینگەییــش بــە هەمــان شــێوە کۆمەڵێــک چەمکــی 

ــەوە. ــان دەهێنین ــرەدا نموونەکانی ــە لێ ــووە ک ــە هات ئامۆژگارییان
دەی با هەموو ژینگەدۆست بین      تا لەشساغ و دڵخۆش بین 
)بەرزنجی: 9(

لــە شــیعری »بەرنامــەی پاک  وخاوێنــی« کــە هــەژدە دێــڕە، شــاعیر لــە نــۆ دێڕیدا 
کەڵکــی لــە ئامۆژگاریــی ڕاســتەوخۆ وەرگرتووە. لێــرەدا دوو دێــڕی دەهێنینەوە: 

پێویستە خاوێن ڕایبگـرین      تا لە نەخۆشی بەدوور بین
ئاوی خواردنەوە ئاوی پاک     دەبێت  سـەری  داپـۆشین 
)هەمان: ١٢(

ــت،  ــە، ژینگەدۆس ــی ژینگ ــانۆیی، یاری ــی ش ــیعرەکانی »دەق ــە ش ــا ل هەروەه
ــۆش دەوێ«دا  ــەم خ ــە، ژینگ ــی ژینگ ــۆ جوانی ــە، ب ــە ژینگ ــزگاری ل ــاو پارێ ــە پێن ل
کۆمەڵێــک ئامۆژگاریــی ڕاســتەوخۆ و ئەمــر و نەهی  کــردن بەکارهێــنراوە، کــە 
ئــەم دیاردەیــە نەتەنیــا هیــچ قازانجێــک بــەو دەقــە نــووسراوە ناگەیەنێــت، بەڵکــوو 
دەبێتــە هــۆی ماندووبوونــی ئــەو منداڵــە و دەســت  هەڵگرتن لــە خوێندنــەوەی ئــەو 

ــە.  کتێب

4- 5- کونجکاویی منداڵانە
ــەدا  ــای منداڵان ــەرەو دنی ــاڵانە ب ــی گەورەس ــەڵ نیگایەک ــدی لەگ ــرەدا چی لێ
لــە  کــە  دەبینیــن  منداڵانــە  ڕوانینێکــی  و  هەســت  بەڵکــوو  نیــن،  ڕووبــەڕوو 
شــیعری شــاعیرێکی خــاوەن چوارچێــوەی فیکــری و وردەوە ســەرچاوە دەگرێــت؛ 
ــە و  ــودی منداڵ ــداڵ، خ ــەنگاندنەکانی من ــەواوی هەڵس ــوەری ت ــەوەی پێ ــەر ئ لەب
ــداڵ  ــە من ــداڵ خــۆی ب ــەدا. من ــای منداڵان ــە دنی ــە بنەمایەکــی ســەرەکییە ل ئەم
دەزانێــت، زۆربــەی کەرەســتە و دەوروبــەری خــۆی منداڵانــە دەبینێــت و لــەو 
شــوێنەی دەزانێــت خــۆی دایکــی هەیــە، بــۆ تــەواوی ئەوانــە دایکێــک وێنــا 
ــەکان،  ــی دیکــە، گوڵ ــوان خــۆی و منداڵان ــە نێ ــەک ل ــە جیاوازیی دەکات. لێرەدای
مێلــوورەکان، پێنووســەکان و هتــد، دانانێــت و ئــەم هەڵســەنگاندنە منداڵانەیــە کــە 
ڕەنگێکــی منداڵانــە دەبەخشــێتە شــیعرێکی منداڵانــە. لــە بەشــێکی بەرچــاو ئــەو 
بەرهەمانــەی بــۆ منــداڵان دەنووسرێــن، ڕوانگەیەکــی گەورەســاڵانە ســەپێندراوە و 
ــدا،  ــەر بەســەر منداڵ ــە دەوروب ــە ســەپاندنی حــەز و تێگەیشــتنەکانی ل نووســەر ب
ڕواڵەتێکــی منداڵانــەی پێ دەبەخشــێت کــە دوورە لــە حــەز و ویســتێکی منداڵانــە. 

ــداڵ و ژینگــەدا: ــی من ــە کتێب ــە شــیعری »پێشــەکی« ل ــەک ل ــۆ کۆپلەی ــە ب بڕوان
لای هەموومان گرنگە پاک  وخاوێنیی ژینگە  

هێمـایە بـۆ دڵســۆزی  کارێـکە پــڕ پیــرۆزی  
)بەرزنجی: 7(

وەک نموونەیەکــی دیکــە لــە کتێبــی هۆنــراوەی ژینگەییــدا و لــە شــیعری ئــاو 
بپارێزنــدا هاتــووە: 

بەفیڕۆی مەدەن یەک دڵۆپە ئاو )هەمان: ٢8( ئاو بپارێزن وەکوو سۆمای چاو 

لــەم چەنــد نموونەیــەی هێناومانــە، دەبینیــن ئــەو بابەتانــەی لــەم دوو بەرهەمــە 
ــاراوە و  و بــەو شــێوازە هێــنراون، وەکــوو کەڵکەڵــەی خــودی نووســەر هاتوونەتــە ئ
ئــەم کێشــە و گرفتانــە دوورن لــە حــەز و خولیــای منــداڵ و ئــەم چەمکانــە تایبەتــن 
بــەو کێشــە و گرفتانــەی لــە نــاو دنیایەکــی گەورەســاڵانەدا هەیــە. ئەم جــۆرە ڕوانین 
و تێفکرینــە تایبــەت بــە کەســێکی گەورەســاڵە و هیــچ منداڵێــک بــەو زمــان و حــەز 
و ئــاوەزە قســە نــاکات و بیــر ناکاتــەوە؛ بــەڵام ئەمــە لــە کاتێکدایــە لــەم نموونانــەدا 
ــەوە  ــاڵ بیردەکات ــێکی گەورەس ــە وەک کەس ــەو منداڵ ــان دەدات ئ ــان پیش وەهام
ــازادی و سەربەســتی  و دەتوانێــت ڕاســتی و دروســتی، بەهەشــت و جەهەننــم، ئ
قووڵــی  بیرێکــی  بــە  و  لێک  بداتــەوە  دڵســۆزی  هێماکانــی  و  ژینگەپارێــزی  و 
گەورەســاڵانەوە قســە بــکات. پێویســتە نووســەر خــۆی لــە ســەپاندنی هــەر جــۆرە 
ــی  ــڕای بەکارهێنان ــت، وێ ــەدا دووربگرێ ــی منداڵان ــەر دەق ــەک بەس ئایدیۆلۆجیی
زمانێکــی گەورەســاڵانە لــەم چەنــد دێــڕەی دواییــدا، ئێمــە کۆمەڵێــک ئامــۆژگاری 
و زمانێکــی گەورەســاڵانە دەبینیــن کــە نووســەر کەڵکەڵــەی زەینیــی خــۆی بەســەر 

دێڕەکانــدا ســەپاندووە.

4- 6- بوونی مۆسیقای زمانی 
بەرچاوتریــن تایبەتمەندیــی شــیعر کەڵک  وەرگرتــن لــە هونــەری مۆســیقا7  لــە 
پێکهاتــەی ئــەم جــۆرە شــیعرانەدایە. ئــەو شــیعرانەی بــۆ منــداڵان دەهۆنرێنــەوە، 
ــەو دەقــە شــیعرییانەی  ــن. ئ ــز ب دەبێــت هەڵگــری ڕەهەندێکــی مۆســیقایی بەهێ
هەڵگــری کێــش و ســەروایەکی کلاســیکن، دەبێــت لــە شــیعری منداڵانــدا 
ڕەچاوبکرێــت؛ لەبــەر ئــەوەی بوونــی ســەروا و پاش  ســەروا بــۆ  هێشــتنەوەی شــیعر 
لــە بیــر و زەینــی منداڵانــدا کاریگــەرە. وشــەکان لــە شــیعری منداڵانــدا هەرچەنــدە 
زیاتــر هاوئاهەنــگ و یــەک شــێواز بــن، بــە مەبەســتی ســەقامگیربوون و مانــەوەی 
لــە زەینییانــدا، مۆســیقاییەکی زۆر بــە زەینــی منــداڵان دەبەخشــن. زەینــی مــرۆڤ 
کاتێــک شــیعرێک دەبیســتێت و دواتــر بیهەوێــت ئەزبــەری بــکات، لــە زۆر کاتــدا 
کەڵــک لــە دووپات کردنــەوەی ســەروا وەردەگرێــت، واتــە لــە وەبیرهێنانــەوەی 

7. Music

وشــەکانی هاوئاهەنــگ و یەکدەســتدا )کدکنــی، ١376: 8٤(. منــداڵان لــە 
ســەروا، دووبارەکردنــەوە کــە لــە تایبەتمەندییەکانــی بەرچــاوی قۆناغــی منداڵیــن، 
ــەوان داواکاری  ــەوە، ئ ــداڵان دەگێڕین ــۆ من ــرۆک ب ــک چی ــرن. کاتێ ــژ وەردەگ چێ
ــە  ــن ک ــۆری وتن ــتان و ج ــەکان، وەس ــیقاکان، ڕیتم ــەوەی وردی مۆس دووبارەکردن
پێشــتر بیســتوویانە )Morag, 2018: 13(. لــە کتێبــی منــداڵ و ژینگــەدا شــاعیر 
لــە چەنــد شــیعرێکیدا تــا ڕادەیــەک لــە چــاو بەرهەمەکانــی دیکــە ســەرکەوتووانە 
ــت؛  ــی بپارێزێ ــیعریی بەرهەمەکان ــیقای ش ــم و مۆس ــە ڕیت ــردووە و توانیوی کاری ک
بــۆ نموونــە، لــەم شــیعرەی خــوارەوەدا شــاعیر ڕیتــم و مۆســیقای شــیعریی 

ــە.  ــداڵان چێژبەخش ــۆ من ــەش ب ــەم چەمک ــی ئ ــتووە و بوون ــەی پاراس بەرهەمەک
لە گـرد و دۆڵ و دەشتــا لە سەیران و لە گەشتا  
لەگەڵ گشت هاوڕێکانم  بابە و دایـە و خزمــانم  
)بەرزنجی: 5١(

زمانــی  مۆســیقای  و  ڕیتــم  چەمکــی  ژینگەییــدا  هۆنــراوەی  کتێبــی  لــە 
پارێــزراوە، هەرچەنــد بــە بــەراورد لەگــەڵ کتێبــی منــداڵ و ژینگــە، لایەنــی ڕیتــم و 
مۆســیقاییەکەی لاوازتــرە، بــەڵام توانیویــە بــە هەندێــک لــە شــیعرەکانی ئــەم ڕەنــگ 
و ڕواڵەتــە ببەخشــێت؛ وەکــوو ئــەم دوو دێــڕە لــە شــیعری »باخچــەی ســاوایان«دا 

کــە دەڵێــت:
وەکوو بەرخی نەرمۆڵە منداڵێــکم  بچــکۆلە  
لە باخچەی سـاوایانم  من لەگەڵ هاوڕێیانم  

)خامۆش: 37(

بــە لەبــەر چاوگرتنــی ئــەوەی ســێ بنەمــای ســەرەکی لــە شــیعری منداڵانــدا، 
ڕیتــم و خەیــاڵ و دروســت کردنی پرســیارە، بێ گومــان بــە لابردنــی کێــش و 
مۆســیقا لــە شــیعری منداڵانــدا، تایبەتمەندیــی دەنگیــی بەرهەمەکــە، کــە یەکێکــە 
لــە گرینگتریــن پێوەرەکانــی شــیعری منــداڵان، لەنــاو دەچێــت و بەجۆرێــک 
منــداڵ لــەو چێــژە بــەدوور دەبێــت )جلالــی، ١389: 8١(. کەوایــە، بوونــی 
مۆســیقا لــە شــیعری منداڵانــدا و کەڵک وەرگرتنــی شــیاو لــە کێــش و ســەروا 
گرینگــە و ئــەم گرینگایــەش لەمێــژە لــە ڕێــگای »لایەلایەکان«ـــەوەو، کــە لــە لایەن 
دایکانــەوە بــۆ هێوربوونــەوە و حەوانــەی منــداڵان دەوتــران، بــە مۆســیقایەکی نــەرم 

و خۆشــەوە پێوەندییەکــی عاتیفیــی لــە نێــوان دایــک و منداڵــدا دروســت دەکــرد 
ــتیی  ــی و پێویس ــازی، ١379: ١88(. گرینگایەت ــی )حج ــی پێ دەبەخش و هێوری
مۆســیقایەکی بــاش لــە زمانــی شــیعریی منداڵانــدا، ڕاســتییەکی حاشــاهەڵنەگرە. 
ــداڵان،  ــی من ــی زەین ــۆ پەروەردەکردن ــکان ب ــراوەکان و ئاهەنگــی دای ــەواوی هۆن ت
تەنانــەت لــە قۆناغــی کۆرپەلەییــدا، ئــەم ڕاســتییە پیشــان دەدات کــە مۆســیقا و 
ــە  ــەو شــیرەخۆر و منداڵ ــاوەزی مۆســیقایی لەگــەڵ سرشــتی ئ ــن و هــۆش و ئ زەی
مۆســیقاییەکان  ڕەگــەزە  بەکارهێنانــی  پێویســتیی  ئەمــە  کەوایــە،  تێکەڵــە. 
دەســەلمێنێت و ئەبــێ تــا ڕادەی پێویســت لــە دەقــی شــیعریی منداڵانــدا کەڵــک 
لــە مۆســیقای شــیعری وەربگیردرێــت. هــەر بــەو جــۆرەی هێماخــوازەکان لەســەر 
ئــەو بڕوایــەن، ئەرکــی ســەرەکیی زمــان لــە شــیعری منداڵانــدا خوڵقاندنــی گــوڕ و 
تینــە و ئەمــەش تەنیــا لــە مۆســیقادا بەدی دەکرێــت )مدنــی و خــروی، 1388: 

.)104

5- دەستکەوتی لێکۆڵینەوە
ــن  ــە بریتی ــداڵان ک ــیعری من ــی ش ــە پێورەکان ــە نموون ــن ب ــە تایبەت ــەم زانیارییان ئ
ــم  ــتەوخۆ، ڕیت ــی ڕاس ــما، ئامۆژگاری ــاڵ، هێ ــی خەی ــیعری، چەمک ــی ش ــە: زمان ل
ــە هــەردوو کتێــب و وەک  ــوو ب ــەت ب ــە، کــە تایب ــی منداڵان و مۆســیقا و کونجکاوی
ــە کتێبــی منــداڵ  ــووە. ل ــەر دەســتی ئێمــەدا ب ــراوەی شــیعری لەب ــەی هۆن نموون
و ژینگــەدا لــە کــۆی ٢7١ دێــڕ، 9٢ دێــڕی زمانــی شــیعریی ڕەچــاو نەکــراوە کــە 
ئــەم ڕێژەیــە لــە کتێبــی هۆنــراوەی ژینگەییــدا ٤6 دێــڕ بــووە کــە دەتوانیــن بێژیــن 
بڵێیــن ئــەم کتێبــە بــە نیســبەت کتێبــی منــداڵ و ژینگــە زیاتــر ســەرکەوتوو بــووە. 
لــە هــەردوو کتێبــدا هیــچ جــۆرە چەمکێکــی خەیــاڵاوی بــەدی ناکەیــن و ڕێــژەی 
ــەدا  ــداڵ و ژینگ ــڕی کتێبــی من ــە 3٤ دێ ــان ســیفرە. ل ــی هەردووکی بەکارهێنان
وشــە و دەستەوەشــەی هێماییــن بــەدی دەکەیــن و ئــەم ڕێژەیــە لــە کتێبــی 
ــە  ــی دیک ــتەوخۆ یەکێک ــی ڕاس ــی ئامۆژگاری ــە. نەبوون ــدا ٤3ی ــراوەی ژینگەیی هۆن
ــڕ  ــە ٤5 دێ ــە کــە کتێبــی منــداڵ و ژینگــە ب ــەم توێژینەوەدای ــوو ل ــە ب ــەو پێوەران ل
و هۆنــراوەی ژینگەیــی بــە ســی دێــڕ ئــەم خاڵەیــان ڕەچــاو نەکــردووە؛ بــەڵام لــەم 
بەشــەدا کتێبــی هۆنــراوەی ژینگەیــی ســەرکەوتووتر بــووە. بوونــی ڕیتــم و مۆســیقا 

ــی  ــە کتێب ــە ل ــەم ڕێژەی ــە ئ ــووە ک ــداڵ و ژینگــەدا شــەش شــیعر ب ــی من ــە کتێب ل
ــیقاییەکی  ــم و مۆس ــە ڕیت ــیعر ک ــەوت ش ــتووەتە ح ــدا گەیش ــراوەی ژینگەیی هۆن
شــیعرییانەی نەبــووە. بنەمــای کۆتایــی ئێمــە لــەم توێژینەوەیــەدا نەبوونــی چەمــک 
و واتــای کونجکاویــی منداڵانەیــە کــە کتێبــی منــداڵ و ژینگــە ٤٤ دێــڕ و کتێبــی 

ــووە. ــان نەب ــەو تایبەتمەندییەی ــووە کــە ئ ــڕ ب ــی 5٢ دێ ــراوەی ژینگەی هۆن

خشتەی ژمارە 1: کتێبی منداڵ و ژینگە

خشتەی ژمارە 2: کتێبی هۆنراوەی ژینگەیی

1- ئەنجام

ســەرەتای نووســینی تایبــەت بــە چەمکــی منــداڵ لــە زمانــی کوردیــدا مێژوویەکــی 
زیاتــر لــە 3٠٠ ســاڵی هەیــە؛ ئــەو کاتــەی ئەحمــەدی خانــی بــە نووســینی 
نووبەهــارا بچــووکا چەمکــی گرینگــی  دان بــە منداڵی هێنایــە ڕۆژەڤــەوە. مێژوویەک 
دەســتپێکی بــە بەرهەمــی ئایینییــەوە ســەری  هەڵدا، بەپێــی واتــا و پێناســەیەکی 
ئەمڕۆیانــە لــە ئەدەبــی منداڵانــدا دەکرێــت، وەک بەرهەمێکــی بــەڕۆژی منداڵانــە 
بەپێــی  منــداڵان  ئەدەبــی کوردیــی  مێــژووی  پێیــە  بــەم  چــاوی لێ بکەیــن. 
بــە  نەکــوڵاوە.  و  و هێشــتا کاڵ  وکــرچ  زۆر کەمــترە  بنەمایەکــی ســەردەمییانە 
خوێندنــەوەی دوو بەرهەمــی هۆنراوەیــی منداڵانــە و هەڵســەنگاندنیان بەپێــی 
ــیعرەکانی  ــەی ش ــەوت زۆرب ــان دەرک ــداڵان، بۆم ــیعری من ــی ش ــوەر و بنەماکان پێ
ئــەم دوو بەرهەمــە لــە حــەز و خولیایەکــی تایبەتــی منداڵانــەوە ســەرچاوەیان 
ــەر  ــان بەس ــە داڵغەکانی ــاڵانەن ک ــی گەورەس ــوون و دەقێک ــر بۆچ ــووە و زیات نەگرت
دەقێکــی منداڵانــەدا ســەپاندووە. لــەم توێژینەوەیــەدا نووســەر بەپێــی شــیکاریی 
ــوون  ڕەخنەیــی دەق هــەردوو بەرهەمــی هەڵســەنگاندووە. هــەردوو کتێــب بەری  ب
لــە بوونــی خەیــاڵ و فەنتازیــای منداڵانــە و چێژبەخــش و پڕبــوون لــە درکــە، هێــما 
ــی  ــەت و جیهانبینی ــەز و تاق ــاڵ، ح ــە خەی ــە دوورە ل ــتەوخۆ ک ــی ڕاس و ئامۆژگاری
ــەوەی  ــش بڵاوکردن ــداڵان پێ ــاعیری من ــەر و ش ــتە نووس ــرەدا پێویس ــە. لێ منداڵان
هــەر جــۆرە بەرهەمێکــی تایبــەت بــە منــداڵان کۆمەڵێــک خوێندنــەوەی لــە 
ــتی  ــە گش ــداڵان و ب ــیی من ــداڵان، دەروونناس ــی من ــەی ئەدەبی ــی ڕەخن بوارەکان
گوتــاری منداڵانــدا هەبێــت و بــەر لــە هەمــوو شــتێک، هەڵســەنگاندنیان بــۆ بکات. 
نەبوونــی ڕەخنەیەکــی جیــددی لــە بــواری ئەدەبیــی منداڵانــدا و گەشــەنەکردنی 
ــی  ــداڵان و نەبوون ــی من ــی ئەدەب ــۆ بەلاڕێداچوون ــووە ب ــک ب ــە، هۆکارێ ــەم بەش ئ
ــی  ــداڵان. چالاک  بوون ــتی من ــایەتی و ڕەوش ــەر کەس ــاش لەس ــی ب ڕەنگدانەوەیەک
وەک  منداڵانــە،  بەرهەمــی  لێکدانــەوەی  بــە  تایبــەت  ڕێکخــراوەی  و  ناوەنــد 
پێویســتییەکی گرینگــی ئــەم بــوارە دێتــە ئەژمــار کــە تــا ئێســتا لــە زمانــی کوردیــدا 

ــراوە.  ــەر نەک ــەوە و کاری لەس ــڕ نەبووەت ــاییە پ ــەم بۆش ئ

